Strauss en Rudi oor omgekeerde (en publieke) betrokkenheid, nuwe gemeenskap en gasvryheid

Ek het al baie gewonder oor Jesus se opdrag dat ons dissipels van die nasies moet maak (Matt 28).  “Dissipels van nasies” - gemeenskappe wat leer om die Here te volg - is iets wat in die publiek moet plaasvind rondom publieke sake - dis meer as ‘n indiwiduele bekering tot die Here, hoewel laasgenoemde ingesluit is in die pakkie.

    Tydens die padberaad met die Ring van Albanie op Grahamstad het twee dominees se opmerkings my nogal hiermee gehelp - Strauss de Jager van Grahamstad en Rudi Swanepoel van Bedford.

    In hulle gemeente, verduidelik Strauss, is betrokkenheid baie belangrik. Maar dis ‘n ander soort betrokkenheid. Eerder as om lidmate betrokke te maak by ‘n formidabele kerklike program met vermoeiende kerklike aktiwiteite, word lidmate geleer om betrokke te wees by die samelewing. Hulle is in elk geval dáár betrokke. Mense gaan werk, hulle kinders is op skool of universiteit, hulle koop kos, hulle ry deur die strate, hulle het minder of meer invloed oor dinge wat oral rondom hulle gebeur, hulle bly in woonbuurte by konkrete adresse en is bure vir spesifieke mense.

    Daar is geweldige impak wanneer mense leer om doelbewus en konstruktief as Christene betrokke te raak waar hulle lewe.  Dit is wat Christene op Grahamstad aanleer. Hulle maak planne om sout, suurdeeg en lig te wees net daar waar hulle in elk geval is.  Hulle leer om met ander Christene saam te span en ‘n invloed ten goede uit te oefen op die plekke waar hul voetsole in ieder geval trap.  Hulle soek vennote van alle soorte, kleure en geure, om ‘n konstruktiewe impak te maak oor die soort goed wat belangrik is vir die heil van die samelewing binne die verbande waarin hulle lewe, soos die skool, die buurt, die winkel, die strate van Grahamstad, noem maar op.

    Dit lyk my Strauss praat van omgekeerde en publieke betrokkenheid.  Dit is iets anders (my interpretasie) as die behoefte in gemeentes dat lidmate by die kerk se interne program betrokke moet raak - oftewel kerklike betrokkenheid.  Dit is iets anders as ure-lange kommissievergaderings wat mense uit die wêreld wegtrek en dikwels ook nie so baie vrug oplewer nie.  Maar dit verg ‘n kopskuif - van kom na gaan, van hier na daar.

    Rudi het vertel van ‘n bewaarskool vir kinders, in een van Bedford se gemeenskappe, waarheen daar baie kinders kom, maar waar daar nie genoeg personeel is om die versorging van die kinders waar te neem nie. Hy het hardop gewonder wat sal gebeur as Christene die bewaarskool sou ondersteun, deur bv goeie opvoedkundige programme vir daardie kindertjies aan te bied, of net met hulle te speel.  Hy bedoel daarmee, as ek hom reg verstaan, nie dat die kerkraad ‘n kommissie hiervoor moet aanstel, ‘n begroting probeer allokeer en besluite oor so ‘n program moet neem nie. Hy bedoel omgekeerde betrokkenheid - dat Christene soontoe uitreik en daar gaan dien.

   Rudi het ook gevra oor drinkwater - ‘n tema wat nou in die nuus is met die bloudruppelverslag. Op Bedford is die dorp dikwels sonder water, omdat die bestuur van die watervoorsiening gebrekkig is.  Wat beteken dit vir die Christengemeenskap van Bedford?  Sou Christene rondom water dienend met die ander vennote in die gemeenskap kon saamspan en help om Bedford ‘n meer betroubare, veilige plek rondom watervoorsiening te maak?  Dink net hoe dit moet wees vir ouers wat klein kindertjies het, of vir die algemene handhawing van higiëne in huishoudings, as die watervoorsiening gebrekkig is. Word water nie ‘n program van gemeenskapsbetrokkenheid nie?  Dit is ‘n groot uitdaging, wat die vestiging van nuwe vriendskapsverhoudinge om invloed uit te oefen benodig, dit druk mense oor grense, want lidmate moet nuut leer dink oor hul Christenskap en konkrete nuwe gemeenskap met mense daar buite gaan vestig.  Mens moet leer om God se belangstelling in die gemeenskap raak te sien en na te volg (Jeremia 29:7; Sagaria 8:4,10).

    Water, veiligheid, betrokkenheid by gemeenskaplike sake, opvoeding van die gemeenskap se kinders (“it takes a village to raise a child”) is geleenthede om nuwe gemeenskap te skep met egte mense.  Dit verg wegkyk van die gemeente se interne belange en interne program. Dit verg gasvryheid en uitreik.

    In hierdie praktiese wysheid hoor ek maniere en metodes om dissipels van nasies te maak.  Dankie, Strauss en Rudi.

    (O ja, natuurlik is die gedagtes Strauss en Rudi s’n, maar die manier waarop dit hier ingeklee word volledig my verantwoordelikheid, en vir my rekening).

